
						விக்கிமூலம் இலிருந்து

					

					


					
					
					இப்பக்கம் மெய்ப்பு பார்க்கப்படவில்லை
120 கவிஞர் கு. சா. கி.

வெளியில் பல்லாயிரக்கணக்கான மக்கள் திரண்டு கண்டு களிக்கும் வண்ணம், தீவட்டிப் பந்தங்களை பிடித்தும், பிறகு காடா விளக்குகளை வைத்துக் கொண்டும், அதற்கும் அடுத்த நிலையில் கியாஸ் லைட்டுகளை வைத்துக் கொண்டும், வெறும் வெள்ளைத்திரையை இரண்டு பேர் பிடித்துக்கொள்ள அதற்குப்பின்னே மறைந்து நின்று, அரிதாரப்பூச்சுடனும், அட்டைக் கிரீடத்துடனும் பலவித வண்ண மணிகளை வைத்துத் தைத்த மேல் அங்கி கால் சட்டையுடனும், புஜக்ருதுகளுடனும் சுமார் அரைமணி நேரத்திற்கு மேல் அசுரக்குரலில் அட்டகாசத்துடன் பாடல்களைப் பாட, அதைத் தொடர்ந்து மற்றும் ஐந்தாறு நபர்கள் பின்பாட்டுப் பாட, அத்துடன் ஆர்மோனியம், மிருதங்கம், தாளங்கள் எல்லாம் சேர்ந்து போர்க்களப் பறை முழக்கங்கள் போல் கேட்போரின் காதுகள் செவிடுபட உச்சஸ்தாயியில் முழங்கிய பின், திரை நீங்கும். அரிச்சந்திரனோ- ராமனோகிருஷ்ணனோ எந்த வேடதாரியாயினும் காலில் சலங்கைகள் குலுங்க அட்டகாசமாகச் சுழன்று சுழன்று ஆடிக்கொண்டே பாடுவார்கள்.

நடிகன் முன்னும் பின்னும் சுழன்று செல்லும் போதெல் லாம் உடன் சென்று அவன் முகத்திற்கு வெளிச்சம்படும் வண்ணம் தீவட்டியை அல்லது காடா விளக்கைக் காட்ட வேண்டும். இதில் சிறிது தவறினாலும், மேடையிலேயே ராமனே ரெளடியாகித் தீவட்டிக்காரனை நையப்புடைப்பான். வேறு எந்தத் தகுதியும் இல்லாதவர்கள்தான் தீவட்டிபிடிக்க வருவார்கள். அதனால்தான் இன்றும் திறமையற்றவர்களைத் "தீவட்டித் தடியன்’ என்று இழித்துரைக்கும் வழக்கம் இருக் கின்றது போலும்!

பெரும்பாலும் இவர்கள் நடிக்கும் நாடகம் அரிச்சந்திரா, ராமாயணம், மகாபாரதம் போன்ற புராணக் கதைகளே. எந்த நாடகமானாலும் அதை பகுதி பகுதியாகப் பிரித்து தொடர்ந்து ஐந்து நாட்கள் நடித்துக் கடைசி நாள் பட்டாபிஷேகம் நடத்துவார்கள்.

		 இப்பக்கம் கடைசியாக 10 பெப்பிரவரி 2018, 05:52 மணிக்குத் தொகுக்கப்பட்டது.
	அனைத்துப் பக்கங்களும் படைப்பாக்கப் பொதுமங்கள் அனுமதியுடன் பகிரப்பட்டுள்ளன; கூடுதலான கட்டுப்பாடுகளுக்கு உட்படலாம்.

